Fanmi an-mwen, on fanmi a moun fou !

Tinon an-mwen sé Fabris, an tini kenz lanné si tèt an-mwen é an lékòl an lisé-la. Nou a sis an fanmi-la. Non a manman-mwen sé Sara, i tini on manni mékanisyen an kò a-y : dèpi i vwè ni on loto ki on tijan bankal on koté, i ka pòté mannèv ! Olasa, i pa pon mékanisyen, on, men kòm an tèt a-y i sé on sipèwoumann a loto, é tout bwadak bizwen i sové-yo, nou ka kité-y an tan a-y ! Pou di menm, manman ka fè gato pou vann, é pou bon gato, i ka fè bon gato menm : sé tété dwèt ! 
Kanta pap’an mwen Alen, sé on nonm fanm-saj … Limenm osi, sé an tèt a-y sa yé dèpi jou i té édé manman akouché dé ti sè jimèl an-mwen, Danyèl é Konstans. Sé ponpyé-la pa té tin tan rivé pou chayé-y lopital, kifè dé ti sè an-mwen vwè jou akaz. Fò pa manti, papa ba manman on bèl pal jou-lasa…aprésa i tonbé léta. Travay a papa menm, sé makèd-pawòl é sèlmanti, i ka maké bèl ti istwa ban nou toubòlman. Toulé swa, pou nou byen dòmi, i ka li yonn adan sé istwa a-y la pou nou. 

Li tèks-la byen byen byen aprésa réponn sé kèsyon-lasa :

1. Kimoun i ka palé adan tèks-la ?
2. Kinon a-y ?
3. Konmen moun tini an fanmi a-y ?
4. Bay non a toutmoun ki an fanmi-la 
5. Ès yo prézanté tout moun ki an fanmi-la ?
6. Silon vou, kimoun ka manké ?
7. Kijan tiboug-la ka vwè fanmi a-y ? 

